
	1. ՀՀ ֆինանսների նախարարություն

	22-03-2023թ.

	
	N 01/2-3/2908-2023

	[bookmark: _Hlk129613977]Ի կատարումն ՀՀ վարչապետի ս.թ. փետրվարի 14-ի թիվ 02/16.9/5040-2023 հանձնարարականի, ՀՀ ֆինանսների նախարարությունը քննարկել է «Քարակերտի Քարաձուլման Գործարան» ԲԲԸ-ի կողմից իրականացվող գործարար ծրագրի շրջանակներում ստեղծվող նոր աշխատատեղերի մասով հաշվարկված լրացուցիչ աշխատավարձի և դրան հավասարեցված վճարումների գումարը շահութահարկի գումարից նվազեցնելու նպատակով ՀՀ վարչապետի աշխատակազմ ներկայացված դիմումը, որի կապակցությամբ կից ներկայացնում ենք ՀՀ կառավարության 2017 թվականի հոկտեմբերի 5-ի թիվ 1235-Ն որոշման 1-ին կետով սահմանված կարգի 8-րդ կետով նախատեսված չափորոշիչների գնահատականները:
 
	Ընդունվել է։


	[bookmark: _Hlk69199583]2. ՀՀ պետական եկամուտների կոմիտե

	21-02-2023թ. 

	
	N 01/3-3/10425-2023

	
	

	Ընկերության գործունեության մասին Ձև N1 «Գործարար ծրագիր» աղյուսակով ներկայացված հակիրճ տեղեկատվության` 
- 7-րդ կետի համաձայն` կազմակերպությունը հիմնադրվել է 1998թ.-ին: Գործարանի շինարարությունը սկսվել է 2021 թվականին և արտադրության մեկնարկը կտրվի 2023թ.-ին, 
- 8-րդ կետով նախատեսված` «Ծրագրի նպատակը/տեղեկատվություն իրականացվող ծրագրի մասին» տողում ներկայացված է հետևյալ տեղեկատվությունը.
Նկատի ունենալով Հայաստանի Հանրապետության տնտեսական աճի դրական միտումները և այն փաստը, որ մետաղի գծով արդյունաբերությունը աճող տնտեսության հիմքերից կարող է համարվել, որոշում կայացվեց Հայաստանում հիմնադրել մետաղաձուլման գործարան։ Գործարանը օգտագործելու է Հայաստանում գոյություն ունեցող մետաղների ջարդոնը, որը ժամանակին առանց ավելացված արժեքի արտահանվում էր Հայաստանի սահմաններից դուրս։ Գործարանի արտադրության մեկնարկը ստեղծելու է նոր աշխատատեղեր և ավելացված արժեք առկա հումքի վրա, որը նաև համահունչ է ՀՀ կառավարության ծրագրերի հետ։
Հաշվի առնելով Որոշմամբ սահմանված կարգի «N1 ձևի լրացման ուղեցույց»-ի 1-ին կետի 4-րդ ենթակետը (այն է՝ այդ տողում նկարագրվում է ծրագրի նպատակը, որտեղ կատարվում է նշում նաև արդեն իսկ իրականացված և անհրաժեշտ աշխատանքների, ինչպես նաև դրանց ժամկետների մասին)՝ ներկայացված տեղեկատվությունը չի բավարարում սահմանված պահանջներին, 
- 9-րդ կետով նախատեսված` «Մարքեթինգային քաղաքականության նկարագրությունը» տողում ներկայացված տեղեկատվությունը թերի է, քանի որ  Որոշմամբ սահմանված կարգի «N1 ձևի լրացման ուղեցույց»-ի 1-ին կետի 5-րդ ենթակետի համաձայն` այդ տողում նկարագրվում է իրականացվող և նախատեսվող մարքեթինգային քաղաքականությունը` նշելով նաև դրա համար անհրաժեշտ ֆինանսական միջոցների մասին։ Տվյալ դեպքում՝ բացակայում է իրականացվող և նախատեսվող մարքեթինգային քաղաքականության իրականացման համար անհրաժեշտ ֆինանսական միջոցների վերաբերյալ տեղեկատվությունը,
 - 2-րդ` «Ներդրումներ» բաժնում ներկայացված տվյալների համաձայն՝ սեփական միջոցների հաշվին ներդրումները կազմում են 1.402․080 հազ. դրամ, որից՝ աժնեմասերի ձեռք բերում (հողամաս և գործարանային տարածք)՝ 278․400 հազ. դրամ, սարքավորում (CCM)՝ 162․400 հազ․ դրամ, Սարքավորում-Վառարան՝ 107․940 հազ.դրամ, Սարքավորում-Հովացման աշտարակ՝ 19․908 հազ. դրամ, գործարանում իրականացված շինարարություն (հիմնականում ենթակառուցվածքներ, շինանյութ և աշխատավարձ)՝ 833.432 հազ. դրամ։ 
Այլ միջոցների հաշվին ներդրումներ առկա չեն: Հարկ ենք համարում նշել, որ «Քարակերտի Քարաձուլման Գործարան» ԲԲԸ-ի կողմից ՀՀ վարչապետի աշխատակազմ հասցեագրած գրության համաձայն՝ համարյա մեկ տարվա ընթացքում գործարանի հիմնադրման համար ծախսվել է մոտ 3 մլն. ԱՄՆ դոլար, որը ամբողջությամբ ֆինանսավորվել է բաժնետերերի միջոցով։
Հաշվի առնելով վերոգրյալը, ինչպես նաև վերլուծելով կազմակերպության գործունեության մասին Ձև N2 «Տեղեկատվություն ռեզիդենտ շահութահարկ վճարողի տնտեսական գործունեության մասին» աղյուսակով ներկայացված տեղեկատվությունը` հայտնում ենք, որ.
1. «Տնտեսության վրա մուլտիպլիկատիվ ազդեցություն» չափորոշիչի գնահատման համար հիմք է ընդունվել ոլորտային առանձնահատկությունը: Այսպես՝ ընկերության կողմից իրականացվող ծրագրի վերաբերյալ ներկայացված՝ մարքենթինգային քաղաքականության տեղեկատվության համաձայն՝ Հայաստանում գոյություն չունեն մետաղական արտադրանք ստեղծող բազմաթիվ գործարաններ, չկա մետաղական ձուլակտորների սպառման հնարավորություն։ Ուստի, նպատակ կա արտադրանքը արտահանել Վրաստանի Հանրապետություն՝ այնտեղ օգտագործման նաև վերաարտահանման նպատակով դեպի Եվրոմիության անդամ երկրներ։ Հնարավորություն կլինի արտահանել նաև Եվրասիական տնտեսական միության անդամ երկրներ։
2. «Զբաղվածության ընդլայնում և ոլորտի միջին աշխատավարձի չափը» չափորոշիչի գնահատման համար հիմք են ընդունվել ծրագրի 2-րդ աղյուսակում ներկայացված՝ աշխատողների միջին տարեկան թվաքանակի, միջին տարեկան աշխատավարձի և եկամտային հարկի ցուցանիշները, ինչպես նաև հիմք է ընդունվել իրականացվող գործարար ծրագրի հակիրճ տեղեկատվությունը, որի համաձայն՝ գործարանի շինարարությունը սկսվել է 2021թ․-ին և արտադրության մեկնարկը կտրվի 2023թ.-ին։ 
Ընկերության կողմից ներկայացված տեղեկատվության համաձայն՝ 
- 2021թ.-ի ընթացքում աշխատողների միջին տարեկան թվաքանակը կազմել է 2 հոգի, միջին տարեկան աշխատավարձը՝ 1.597 հազ․ դրամ, եկամտային հարկը՝ 737 հազ․ դրամ,        
- 2022թ․-ի ընթացքում աշխատողների միջին տարեկան թվաքանակը կազմել է 50 հոգի, միջին տարեկան աշխատավարձը՝ 1.535 հազ․ դրամ, եկամտային հարկը՝ 28.000 հազ․ դրամ,        
- 2023թ․ ընթացքում աշխատողների միջին տարեկան թվաքանակը կազմելու է 120 հոգի (2022թ․-ի համեմատ աճ՝ 140%-ով), միջին տարեկան աշխատավարձը՝ 2.400 հազ․ դրամ (2022թ․-ի համեմատ աճ՝ 56.4%-ով), եկամտային հարկը՝ 76.800 հազ․ դրամ (2022թ․-ի համեմատ աճ՝ 174.3%-ով), 
- 2024թ․-ի ընթացքում նախատեսվում է աշխատողների միջին տարեկան թվաքանակը ավելացնել մինչև 135 հոգի (2023թ․-ի համեմատ աճ՝ 12.5%-ով), միջին տարեկան աշխատավարձը թողնել նույնը՝ 2.400 հազ․ դրամ (2023թ․-ի համեմատ աճ չի սպասվում), եկամտային հարկը՝ 86.400 հազ․ դրամ (2023թ․-ի համեմատ աճ՝ 12.5%-ով),
- 2025-2028թթ. չորս տարիների ընթացքում աշխատողների միջին տարեկան թվաքանակը, միջին տարեկան աշխատավարձը, ինչպես նաև եկամտային հարկը մնում է նույնը։ 
Վերլուծելով վերոգրյալ ցուցանիշները հանգում ենք այն եզրակացության, որ, ըստ էության, նոր աշխատատեղեր ստեղծվում են 2023-2024թթ․ ընթացքում։ Ընդ որում, գործարար ծրագիրը մեկնարկվում է 2023թ․-ից, իսկ 2025-2028թթ. ընթացքում նոր աշխատատեղերի ստեղծում չի նախատեսվում։ 
3. «Նորարարություն և աշխատանքի արտադրողականության բարձրացում» չափորոշիչի գնահատման առումով հարկ է նկատի ունենալ, որ. 
- 2023թ. ընթացքում արտադրողականությունը կազմելու է 3.344.000 հազ. դրամ, արտադրանքը՝ 3.344.000 հազ․ դրամ, աշխատողների միջին տարեկան թվաքանակը` 120 հոգի, 
- 2024թ․ ընթացքում արտադրողականությունը գնահատվում է 4.012.800 հազ. դրամ (2023թ․-ի համեմատ աճ՝ 20%-ով), արտադրանքը՝ 4.012.800 հազ․ դրամ (2023թ․-ի համեմատ աճ՝ 20%-ով), աշխատողների միջին տարեկան թվաքանակը` 135 հոգի (2023թ․-ի համեմատ աճ՝ 12․5%-ով), 
- 2025-2028թթ. չորս տարիների ընթացքում արտադրողականությունը, արտադրանքը, ինչպես նաև աշխատողների միջին տարեկան թվաքանակը մնում է նույնը։ 
Վերլուծելով վերոգրյալ ցուցանիշները հանգում ենք այն եզրակացության, որ 2025-2028թթ. ընթացքում արտադրության ծավալների աճ չի սպասվում։ Միաժամանակ, որպես արտադրողականության և արտադրանքի ցուցանիշ, ներկայացված են նույն ցուցանիշները։ Բացի այդ, եկամտային հարկի ներկայացված ցուցանիշից ելնելով հանգում ենք այն եզրակացության, որ  եկամտային հարկի գումարը վերաբերում է ոչ միայն աշխատավարձ և դրան հավասարեցված այլ վճարումներից պահվող, այլև ֆիզիկական անձանց վճարվող այլ եկամուտներից պահվող եկամտային հարկի գումարներին։ Եթե ներկայացված ցուցանիշը նպատակ է հետապնդել միայն աշխատավարձ և դրան հավասարեցված այլ վճարումներից պահման ենթակա եկամտային հարկի գումարները արտացոլելուն, ապա այդ ցուցանիշները ճշգրտման կարիք ունեն։
4. «Արտահանման ուղղվածություն» չափորոշիչի գնահատման համար հարկ է նկատի ունենալ, որ․
- 2023թ․-ին արտադրանքը կազմելու է 3.344.000 հազ. դրամ, իրացումը՝ 3.176.800 հազ․ դրամ, որից արտահանում՝ 3.176.800 դրամ, արտահանման երկրներ՝ Վրաստան, Ռուսաստան, Չինաստան, Թուրքիա,
- 2024թ.-ին արտադրանքը գնահատվում է 4.012.800 հազ․ դրամ (2023թ․-ի համեմատ աճ՝ 20%-ով), իրացումը՝ 3․812․160 հազ․ դրամ (2023թ․-ի համեմատ աճ՝ 20%-ով), որից արտահանումը՝ 3.812.160 հազ․ դրամ (2023թ․-ի համեմատ աճ՝ 20%-ով), արտահանման երկրներ՝ Վրաստան, Ռուսաստան, Չինաստան, Թուրքիա,
- 2025-2028թթ. չորս տարիների ընթացքում արտադրանքը, ինչպես նաև իրացումը և արտահանումը մնում է նույնը, արտահանման երկրներ՝ Վրաստան, Ռուսաստան, Չինաստան, Թուրքիա:
Վերլուծելով վերոգրյալ ցուցանիշները հանգում ենք այն եզրակացության, որ 2025-2028թթ. ընթացքում իրացման, այդ թվում՝ արտահանման ծավալների աճ չի սպասվում։ 
5. «Պատշաճ մարքեթինգային քաղաքականություն» չափորոշիչի գնահատման առումով նկատի է առնվել, որ ընկերության կողմից ներկայացված տվյալները թերի են` բացակայում է իրականացվող և նախատեսվող մարքեթինգային քաղաքականության իրականացման համար անհրաժեշտ ֆինանսական միջոցների վերաբերյալ տեղեկատվությունը: 
6. «Համաֆինանսավորման առկայություն (սեփականատիրոջ մասնակցությունը նախագծին` 50 և ավելի տոկոսով)» չափորոշիչի գնահատման առումով հիմք է ընդունվել այն, որ ըստ ներկայացված ծրագրի` ներդրումների ընդհանուր ծավալի մեջ սեփական ներդրումները կազմում են 100% (սեփական ներդրումներ՝ ընդամենը 1.402.080 հազ․ դրամ)։ 
 Ելնելով վերոգրյալից` ստորև ներկայացնում ենք «Քարակերտի Քարաձուլման Գործարան» ԲԲԸ-ի կողմից ներկայացված գործարար ծրագրի ՀՀ կառավարության 05.10.2017թ. N1235-Ն որոշմամբ սահմանված կարգի 8-րդ կետով սահմանված չափորոշիչների գնահատականները:
	Ընդունվել է։ 


	3. ՀՀ արդարադատության նախարարություն

	13-03-2023թ.

	
	N 02/16.17/8525-2023

	««ՔԱՐԱԿԵՐՏԻ ՔԱՐԱՁՈՒԼՄԱՆ ԳՈՐԾԱՐԱՆ» բաց բաժնետիրական ընկերության կողմից ներկայացված գործարար ծրագրին հավանություն տալու և այդ ծրագրի շրջանակներում ստեղծված նոր աշխատատեղերի և դրան հավասարեցված վճարների հաշվարկման առանձնահատկությունների մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալ դիտարկումները՝
1. Նախագծով նախատեսվում է սահմանել ««ՔԱՐԱԿԵՐՏԻ ՔԱՐԱՁՈՒԼՄԱՆ ԳՈՐԾԱՐԱՆ» բաց բաժնետիրական ընկերության կողմից ներկայացված գործարար ծրագրին հավանություն տալու և այդ ծրագրի շրջանակներում ստեղծված նոր աշխատատեղերի և դրան հավասարեցված վճարների հաշվարկման առանձնահատկությունները: Նախագծի նախաբանում հղում է կատարվում Հայաստանի Հանրապետության կառավարության 2017 թվականի հոկտեմբերի 5-ի N 1235-Ն որոշմանը: Միևնույն ժամանակ նախագծի 1-ին կետով նախատեսվում է հավանություն տալ «ՔԱՐԱԿԵՐՏԻ ՔԱՐԱՁՈՒԼՄԱՆ ԳՈՐԾԱՐԱՆ» բաց բաժնետիրական կողմից ներկայացված գործարար ծրագրին, մինչդեռ նախագծին կից գործարար ծրագիր ներկայացված չէ:
Այս առումով նախ հարկ ենք համարում նշել, որ համաձայն «Նորմատիվ իրավական ակտերի մասին» օրենքի 2-րդ հոդվածի 1-ին մասի 5-րդ կետի՝ անհատական իրավական ակտը նորմատիվ իրավական ակտի հիման վրա և դրան համապատասխան ընդունված գրավոր իրավական ակտ է, որը սահմանում է վարքագծի կանոն կամ առաջացնում է փաստական հետևանքներ և վերաբերում է միայն դրանում անհատապես նշված անձի կամ անձանց, միչդեռ նախաբանում նշված Հայաստանի Հանրապետության կառավարության 2017 թվականի հոկտեմբերի 5-ի N 1235-Ն որոշման պահանջներից չի բխում, որ ՀՀ կառավարությունը կարող է սահմանել գործարար ծրագրին շրջանակներում ստեղծված նոր աշխատատեղերի և դրան հավասարեցված վճարների հաշվարկման առանձնահատկությունները: 
Ելնելով վերոգրյալից՝ նախագծի նախաբանում անհրաժեշտ է հղում կատարել այն իրավական ակտին, որի հիման վրա ընդունվում է ներկայացված իրավական կատը:
Բացի այդ, նախագծի վերնագիրը և բովանդակությունը չեն համապատասխանում միմյանց, ինչը չի բխում «Նորմատիվ իրավական ակտերի մասին» օրենքի 12-րդ հոդվածի 1-ին մասի պահանջներից, որոնց համաձայն՝ նորմատիվ իրավական ակտը ունենում է վերնագիր, որը համապատասխանում է նորմատիվ իրավական ակտի բովանդակությանը: 
Ավելին, հարկ է նշել, որ ներկայացված նախագծով ըստ էության որևէ առանձնահատկություն չի սահմանվում, այլ հավանություն է տրվում գործարար ծրագրի, որն էլ նախագծին կից ներկայացված չէ:
Ելնելով վերոգրյալից՝ հայտնում ենք, որ նախագիծն ամբողջությամբ անհրաժեշտ է վերանայել՝ համապատասխանեցնելով «Նորմատիվ իրավական ակտերի մասին» օրենքի պահանջներին:
2. Նախագծի 2-րդ կետի ենթակետերի համարակալումն անհրաժեշտ է համապատասխանեցնել «Նորմատիվ իրավական ակտերի մասին» օրենքի 14-րդ հոդվածի պահանջներին համաձայն որոնց՝ ենթակետերը համարակալվում են արաբական թվանշաններով, որոնք տեքստից բաժանվում են փակագծով: Մասնավորապես՝ առաջարկում ենք «2.1» և «2.2» թվերը փոխարինել «1)» և «2)» թվերով:
3. Նախագծի 2-րդ կետի 2․2-րդ ենթակետի համաձայն՝ ծրագրի մեկնարկման տարի է համարվում 2023 թվականի մարտի 10-ը։ Այս առումով նկատի ունենալով, որ նախագիծը ներկայացվել է մարտի 9-ին և հաշվի առնելով Հայաստանի Հանրապետության կառավարության 2017 թվականի հոկտեմբերի 5-ի N 1235-Ն որոշմամբ հաստատված կարգի 4-րդ, 6-րդ, 7-րդ և 13-րդ կետերով սահմանված ժամկետային պահանջները՝ առաջարկում ենք վերանայել ծրագրի մեկնարկի ժամկետը: 


	Ընդունվել է մասնակի։ Որոշման նախագծի վերնագիրը լրամշակվել է, իսկ նախագծի նախաբանում հղում է կատարվել ՀՀ հարկային օրենսգրքի 127-րդ հոդվածին։
Ինչ վերաբերում է գործարար ծրագիրը նախագծին կից ներկայացնելուն, ապա հայտնում ենք, որ ծրագիրը ներկայացվում է որոշման ընդունման համար նախատեսված փաթեթում, աշխատանքային քննարկումների ընթացքում ուսումնասիրելու և քննարկելու նպատակով և հաշվի առնելով, որ վերջինս պարունակում է առևտրային գաղտնիք հանդիսացող տվյալներ, հետևաբար որոշման մեջ չի կցվում և ենթակա չէ հրապարակման։

	4. ՀՀ արդարադատության նախարարություն

	06-04-2023թ.

	
	N /27.4/17146-2023

	1․ Նախագծով նախատեսվում է հավանություն տալ ««ՔԱՐԱԿԵՐՏԻ ՔԱՐԱՁՈՒԼՄԱՆ ԳՈՐԾԱՐԱՆ» բաց բաժնետիրական ընկերության կողմից ներկայացված գործարար ծրագրին, որի արդյունքում նախատեսվում է ստեղծված նոր աշխատատեղերի մասով վճարված լրացուցիչ աշխատավարձի և դրան հավասարեցված վճարների չափով շահութահարկի գումարից նվազեցում: 
Հարկ է նշել, որ շահութահարկի նվազեցման իրավական հիմքերը սահմանված են  Հայաստանի Հանրապետության հարկային օրենսգրքի 127-րդ հոդվածով, համաձայն որի՝ Կառավարության որոշմամբ հավանության արժանացած գործարար ծրագիր իրականացնող ռեզիդենտ շահութահարկ վճարողի (բացառությամբ առևտրի կամ ֆինանսական ոլորտում գործունեություն իրականացնող ռեզիդենտ շահութահարկ վճարողների) գործարար ծրագրի մեկնարկման ու դրան հաջորդող հինգ հարկային տարիների շահութահարկի գումարը նվազեցվում է գործարար ծրագրի շրջանակներում ստեղծված նոր աշխատատեղերի մասով համապատասխան հարկային տարվա ընթացքում հաշվարկված լրացուցիչ աշխատավարձի և դրան հավասարեցված վճարումների 100 տոկոսի չափով, բայց ոչ ավելի, քան համապատասխան հարկային տարվա համար հաշվարկված փաստացի շահութահարկի գումարի 30 տոկոսը: 
Վերոգրյալից բխում է, որ ռեզիդենտ շահութահարկ վճարողի շահութահարկի գումարը կարող է նվազեցվել Կառավարության որոշմամբ հավանության արժանացած գործարար ծրագիրի շրջանակներում ստեղծված նոր աշխատատեղերի մասով: 
Այսպիսով շահութահարկի գումարի նվազեցման հիմք կարող է հանդիսանալ կառավարության որոշմամբ հավանության արժանացած գործարար ծրագիրը, մինչդեռ ներկայացված կառավարության որոշմամբ գործարար ծրագիրը չի հաստատվում:
Այս առումով հարկ ենք համարում նշել, որ համաձայն «Նորմատիվ իրավական ակտերի մասին» օրենքի 13-րդ հոդվածի 9-րդ կետի՝ Նորմատիվ իրավական ակտով հաստատվող կանոնները, կանոնադրությունները, կարգերը, ցանկերը, աղյուսակները և այլն ամրագրվում են (կամ ձևակերպվում են) նորմատիվ իրավական ակտի անբաժանելի մաս համարվող հավելվածների ձևով: Հավելվածներն առանց տվյալ նորմատիվ իրավական ակտի իրավաբանական ուժ չունեն: Նորմատիվ իրավական ակտի համապատասխան մասերը հղում են պարունակում այդ հավելվածներին:
Ելնելով վերոգրյալից՝ գտնում ենք, որ Օրենսգրքով սահմանված արտոնություններից օգտվելու նպատակով համապատասխան գործարար ծրագիրն անհրաժեշտ է նախատեսել ՀՀ կառավարության որոշման անբաժանելի մաս համարվող հավելվածի տեսքով:
Բացի այդ, հարկ է նկատել, որ ներկայացված գործարար ծրագրից պարզ չի դառնում, թե ծրագիրի շրջանակներում քանի նոր աշխատատեղեր է նախատեսվում ստեղծել, ինչը գտնում ենք էական նշանակություն ունի արտոնությունների տրամադրման տեսանկյունից: 



2. Նախագծի 2-րդ կետի 2-րդ ենթակետի համաձայն՝ ծրագրի մեկնարկման տարի է համարվում 2023 թվականի ապրիլի 3-ը։ Այս առումով նկատի ունենալով, որ նախագիծը ներկայացվել է մարտի 28-ին և հաշվի առնելով Հայաստանի Հանրապետության կառավարության 2017 թվականի հոկտեմբերի 5-ի N 1235-Ն որոշմամբ հաստատված կարգի 4-րդ, 6-րդ, 7-րդ և 13-րդ կետերով սահմանված ժամկետային պահանջները՝ առաջարկում ենք վերանայել ծրագրի մեկնարկի ժամկետը:

Գործարար ծրագրում նոր ստեղծվող աշխատատեղերի ցուցանիշները ներկայացված են աճողական կարգով։ Ծրագրի շրջանակներում նախատեսվում է ստեղծել 85 նոր աշխատատեղ։

